
1. Իրավական ակտի անհրաժեշտությունը (նպատակը)
Հայաստանի Հանրապետության կառավարության 29.02.2024 թվականի «Հայաստանի Հանրապետության կառավարության 2023 թվականի հոկտեմբերի 3-ի N 1675-Լ, Հայաստանի Հանրապետության կառավարության 2023 թվականի հոկտեմբերի 12-ի N 1763-Լ և Հայաստանի Հանրապետության կառավարության 2023 թվականի նոյեմբերի 9-ի N 1957-Լ որոշումներում փոփոխություններ և լրացումներ կատարելու մասին» N 299-Լ որոշման 4-րդ կետի համաձայն՝ Հայաստանի Հանրապետության աշխատանքի և սոցիալական հարցերի նախարարին հանձնարարվել է մինչև 2024 թվականի ապրիլի 15-ը Հայաստանի Հանրապետության կառավարություն ներկայացնել առաջարկություն՝ որոշմամբ նախատեսված սոցիալական աջակցության տրամադրման ֆինանսավորման նպատակով Հայաստանի Հանրապետության 2024 թվականի պետական բյուջեում վերաբաշխում կատարելու վերաբերյալ:

1.1. Կարգավորման հարաբերությունների ներկա վիճակը և առկա խնդիրները 
Հայաստանի Հանրապետության կառավարության 03.10.2023 թ. «2023 թվականի սեպտեմբերի 19-ից Ադրբեջանի կողմից Լեռնային Ղարաբաղի դեմ սանձազերծված ռազմական գործողությունների հետևանքով բռնի տեղահանվածներին միանվագ դրամական սոցիալական աջակցության միջոցառումը և տրամադրման կարգը հաստատելու մասին» N 1675-Լ որոշմամբ (այսուհետ՝ Որոշում) հաստատված միջոցառման նպատակը 2023 թվականի սեպտեմբերի 19-ից Ադրբեջանի կողմից Լեռնային Ղարաբաղի դեմ սանձազերծված ռազմական գործողությունների հետևանքով բռնի տեղահանվածներին սոցիալական աջակցություն տրամադրելն է: 
Որոշման N 1 հավելվածի 3-րդ կետի համաձայն՝ սոցիալական աջակցությունը տրամադրվում է միանվագ դրամական աջակցության ձևով՝ յուրաքանչյուր շահառուի համար 100 000 դրամ: 
Հայաստանի Հանրապետության կառավարության 29.02.2024 թ. N 299-Լ որոշմամբ ընդլայնվել է Որոշմամբ հաստատված միջոցառման շահառուների շրջանակը: Մասնավորապես, միջոցառման շահառու է համարվում նաև Լեռնային Ղարաբաղի բժշկական կազմակերպությունների կողմից ուղեգրված և 2022 թվականի դեկտեմբերի 1-ից մինչև 2023 թվականի սեպտեմբերի 19-ն ընկած որևէ ժամանակահատվածում Հայաստանի Հանրապետությունում հիվանդանոցային ձևով (պայմաններում) բուժված անձին (այսուհետ՝ բուժառու) ուղեկցող անձը, եթե միանվագ դրամական աջակցություն ստանալու համար նա ներկայացրել է Հայաստանի Որոշման N 2 հավելվածի 26-րդ կետով սահմանված դիմում և նրա տվյալներն առկա են Որոշման 7-րդ կետի համաձայն՝ Առողջապահության նախարարության տրամադրած տվյալներում։
Միաժամանակ, ընթացքի մեջ է նաև Որոշմամբ սահմանված բողոքարկման ընթացակարգերով առկա դիմումների ուսումնասիրման և դրանց արդյունքներով միջոցառման շահառուներին միանվագ դրամական աջակցության նշանակման գործընթացը:
Նշված հանգամանքներով պայմանավորված՝ Որոշման շահառուներին 100 հազ. դրամ միանվագ աջակցություն հատկացնելու համար շուրջ 120 մլն դրամ լրացուցիչ ֆինանսական միջոցների անհրաժեշտություն է առաջացել, մինչդեռ Հայաստանի Հանրապետության 2024 թվականի պետական բյուջեով այդ նպատակով գումարներ նախատեսված չեն։ 

1.2. Առկա խնդրի առաջարկվող լուծումը 
Հաշվի առնելով վերը նշվածը՝ առաջարկվում է ընդունել ներկայացվող նախագիծը: 

2. Կարգավորման առարկան 
Նախագծով առաջարկվում է Հայաստանի Հանրապետության 2024 թվականի պետական բյուջեով նախատեսված՝ Հայաստանի Հանրապետության կառավարության պահուստային ֆոնդից 120 մլն դրամ հատկացնել Որոշմամբ հաստատված միջոցառման շրջանակում միանվագ դրամական աջակցություն վճարելու համար։
Հաշվարկներում հաշվի է առնվել, որ 2024 թվականին 100000 դրամ միանվագ դրամական աջակցություն կտրամադրվի նաև Լեռնային Ղարաբաղից բռնի տեղահանված շուրջ 1200 շահառուի՝ հիմք ընդունելով բողոքարկման ընթացակարգերով սահմանված կարգով՝ աջակցության իրավունքի վերանայման արդյունքները: 
100000 դրամ միանվագ սոցիալական աջակցության տրամադրման համար անհրաժեշտ ֆինանսական միջոցների չափը շուրջ 1200 շահառուի հաշվարկով կազմում է 120 մլն դրամ (1200 շահառու X 100000 դրամ =120,000,000 դրամ): 

3. Իրավական ակտի կիրառման դեպքում ակնկալվող արդյունքը 
«Հայաստանի Հանրապետության 2024 թվականի պետական բյուջեում վերաբաշխում և Հայաստանի Հանրապետության կառավարության 2023 թվականի դեկտեմբերի 28-ի N 2323-Ն որոշման մեջ փոփոխություններ և լրացումներ կատարելու և աշխատանքի և սոցիալական հարցերի նախարարությանը գումար հատկացնելու մասին» Հայաստանի Հանրապետության կառավարության որոշման նախագծի ընդունմամբ կապահովվի Հայաստանի Հանրապետության կառավարության 29.02.2024թ. N 299-Լ որոշման 4-րդ կետով Հայաստանի Հանրապետության աշխատանքի և սոցիալական հարցերի նախարարին տրված հանձնարարականի կատարումը և միաժամանակ Հայաստանի Հանրապետության 2024 թվականի պետական բյուջեով կհատկացվեն բավարար միջոցներ՝ պետական մարմինների կողմից իրականացվող վարչարարության արդյունքում 2023 թվականի սեպտեմբերի 19-ից Լեռնային Ղարաբաղից բռնի տեղահանված անձանց 2024 թվականին դրամական աջակցություն տրամադրելու համար։ Արդյունքում կբարելավվի նաև 2023 թվականի սեպտեմբերի 19-ից Լեռնային Ղարաբաղից բռնի տեղահանված անձանց ֆինանսական վիճակը:

4. «Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թթ. Ծրագիր, ոլորտային և/կամ այլ ռազմավարություն» 
«Հայաստանի Հանրապետության 2024 թվականի պետական բյուջեում վերաբաշխում և Հայաստանի Հանրապետության կառավարության 2024 թվականի դեկտեմբերի 28-ի N 2323-Ն որոշման մեջ փոփոխություններ և լրացումներ կատարելու և աշխատանքի և սոցիալական հարցերի նախարարությանը գումար հատկացնելու մասին» Հայաստանի Հանրապետության կառավարության որոշման նախագիծը չի բխում ռազմավարական փաստաթղթերից՝ դրանով ապահովվում է Հայաստանի Հանրապետության կառավարության 29.02.2024 թ. N 299-Լ որոշման 4-րդ կետով Հայաստանի Հանրապետության աշխատանքի և սոցիալական հարցերի նախարարին տրված հանձնարարականի կատարումը:

5. Տեղեկանք
«Հայաստանի Հանրապետության 2024 թվականի պետական բյուջեում վերաբաշխում և Հայաստանի Հանրապետության կառավարության 2024 թվականի դեկտեմբերի 28-ի N 2323-Ն որոշման մեջ փոփոխություններ և լրացումներ կատարելու և աշխատանքի և սոցիալական հարցերի նախարարությանը գումար հատկացնելու մասին» Հայաստանի Հանրապետության կառավարության որոշման նախագծի ընդունման դեպքում Հայաստանի Հանրապետության պետական բյուջեում ծախսերը չեն ավելանա:  

